
DITIRAGALO TSA MOLETENG WA MOLELO
(67)
Pele ga me ke ne ka bona lebone le le bokoa le le botala jwa tlae ya lee. Morena Jesu le nna re ne re tswile mo mogorogorong wa letshogo mme re eme mo letlapaneng le le akgegang le okame mpa ya molete wa molelo. Gotlhe ko ke neng ke latlhela bofofu teng go ne go bonala go nale namane e tona ya tiro e e diragalang mo bogareng (mpeng) jwa molete wa molelo.
Re ne ra ema, Morena Jesu a bua. ‘‘Ke tlile go go tsamaisa mo mpeng ya molete wa molelo, ke bo ke go senolela dilo tse di ntsi. Etla, ntshale morago.’’ Bobedi jwa rona ra tswelela ka go tsamaya.

Morena Jesu a re, ‘‘ko pele go nale dipogisego tse dintsi. Ga se dikakanyo tsa maitirelo tsa motho mongwe-  ke dilo tse di leng teng ka boammaaruri. O dire gore o netefaletse le go bolelela babuisi ba buka ya gago gore maatla a madimone a teng ka nnete. O be o ba bolelele gore satane o teng ka nnete, le maatla a lefifi a teng ka nnete. Le gale o ba bolelele gore ba se nyeme mooko, ka go bane ga batho ba me ba ba bidiwang ka leina la me ba ka ikokobatsa ba rapela, ba tlogela ditsela tsa bone tse di kgopo, jalo ke tla ba utlwa go tswa legodimong ka fodisa mafatshe le mebele ya bone. 

(68)

Fela jaaka legodimo le le teng ka nnete kwa ntle ga pelaelo- le molete wa molelo o teng ka nnete kwa ntle ga pelaelo.

Modimo o batla gore o itse ka molete wa molelo, mme o batla go go pholosa go tswa felong leo. Modimo o batla gore o itse ga go na le tsela ya go falola lefelo le. Tsela eo ke Morena Jesu mopholosi wa mowa wa gago. Gopola gore ke bao fela ba maina a bone a kwetsweng Bukeng ya Kwana ya Botshelo ba tla pholoswang.
Re ne ra fitlha fa go tshwerweng tiro ya ntlha mo mpeng ya molete wa molelo. E ne e le go ya mojeng wa mo re tseneng teng, mo godimo ga thabana mo lethakoreng (khoneng) le le lefifing la molete wa molelo. 

Ke ne ka gopola mafoko a Morena ga a re go nna, ‘‘ka nako tse dingwe e tla nna e kete ke go tlogetse, fela go tla bo go se jalo, nka se go tlogele. Gopola gore ke nale maatla otlhe legodimong le lefatsheng. Ka nako tse dingwe mewa ya bosula le mewa e e latlhegileng (ya batho) e ka se re bone kgotsa le go itse fa re le teng go bapa le yone. Se tshoge. Se o tlileng go se bona ke nnete. Dilo tse di  direga gone jaanong mme di tla tswelela go direga go fitlhela loso le molete wa molelo di latlhelwa nokeng ya molelo.’’ 
Mobadi wa buka, netefatsa gore leina la gago le kwalwe mo Bukeng ya Kwana ya Botshelo. 

(69)

Pele ga rona ke ne ke utlwa mantswe le selelo sa mowa o o mo pogisegong. Re ne ra tlhatlhoga thabana e mme ra lebelela go tswa godimo ga yone. Lesedi le ne le bonisa gotlhe mo, ka jalo ke ne ke kgona go bona sentle. Selelo tse motho o neng o se kitla o nagana gore o ka se utlwa, se ne se tletse moyeng. E ne e le selelo sa monna. 

‘‘Ntheetse,’’ ga bua Morena Jesu, ‘‘se o tlileng go se bona le go se utlwa ke nnete. Tsayang tsia lona thata jang baruti ba efangedi, ka se ke puo ya nnete le botshepegi. Tsogang lona ba lo tsamaisang efangedi, baruti,  le bao lo rutang ka Lefoko la Me, lotlhe ba lo naleng pitso ya go rera efangedi ya Morena Jesu Keresete. Ga e le gore o ntse o dira sebe, sokologa kgotsa o tla swa wa latlhega go tshwana le yo re mmonang.’’

Re ne ra tsamaya go fitlha re atametse sebaka sa maoto a le masome le metso e metlhano (15) go tloga tiragalong e. Ka bona diphedi tse di nnye ka mmele tse di apereng botshwana di gwanta go dikologa sengwe se e keteng lebokisi. Ga ke lebelela sentle ka bona gore lebokisi le ke phuphu le gore diphedi tse di gwantang go e dikologa ke madimone. E ne e le phuphu ya nnete mme go na le madimone a le masome le metso e mebedi (12) a a gwantang go e dikologa. Ga a gwanta a ne a ntse a opelakaka a tshega. Le lengwe le le lengwe le ne le tshwere tshaka mo seatleng, le ntse le tlhaba ka yona mo phuphung ka diphatlhana tse di neng di le teng ka tatelano mo matlhakoreng a phuphu kwa ntle. 

Go ne go nale letshogo le legolo mo moyeng, ka thothomela pono e e neng e le pele ga matlho a me.

(70)

Morena Jesu ka go itse se ke se nagantseng a re, ‘‘ngwanaaka, mewa e mentsi e e bogang mo, mme tota go nale dipogisego tsa mefuta e mentsi tse mewa e, e bogang ka tsone. Pogisego ya bao ba ba neng ba kile ba rera efangedi ba bo ba boela sebeng, kgotsa bao ba ba neng ba seka ba obamela pitso ya Modimo matshelong a bone, ke e e setlhogo le go feta.’’ 

Ke ne ka utlwa selelo sa pitlagano le matlhotlhapelo a a neng a tlatsa pelo ya me a nkgoba masapo. ‘‘Ga go na tshepo, ga go na tshepo!’’ a kueletsa. Selelo sa go tlhoka tshepo se ne se tswa go tswa phuphung.  E ne e le selelo se se sa feleng sa boikwatlhao. 

‘‘Batho, a setlhogo!’’ ga bua nna.

‘‘Etla,’’ ga bua Morena Jesu,, ‘‘a re atamele.’’ Ga a fetsa gore jalo a atamela phuphu a lebelela mo teng. Ka mo sala morago mme le nna ka lebelela mo teng. Go ne go bonala gore mewa ya bosula e ne e sa re bone.

Mouwane o bosetlha jo bo leswe o ne o tladitse phuphu. E ne e le mowa wa monna. Ga ke ntse ke lebile, madimone a tlhaba mowa wa monna yo ka ditshaka tsa bone mo teng ga phuphu. 

Ga ke kitla ke bo ke lebala tshotlego ya mowa o. Ka lelela go Morena Jesu ka re, ‘‘mo ntshe, Morena; mo ntshe.’’ Pogisego ya mowa wa gaagwe e ne e le pono e e botllhoko. 

(71)

Ga fela a ka bo a kgona go gololosega koo. Ka goga letsogo la Morena Jesu ke mo rapela gore a ntshe monna yoo mo phuphung.

Morena Jesu a re, ‘‘ngwanaake, a gonne kagiso, didimala.’’

E rile Morena Jesu a bua, monna yo a re bona. A bua a re, ‘‘Morena, Morena, nkhitse mo. Nkutlwelebotlhoko.’’ Ka digela matlho kwa tlase ka bona tlhakatlhakanyo fela e e tletseng madi. Pele ga matlho a me go le mowa wa motho. Mo gare ga mowa o go ne go nale pelo ya motho, e go neng go purutla madi go tswa go yone. Go tlhabiwa ga pelo ka ditshaka go ne go e dira makgasa. 

Monna yo a rapela a re, ‘‘Ke tla go phelela ka go direla, jaanong, Morena. Tsweetswee nkhitse mo.’ Ke ne ke itse gore monna yo o ne a utlwa ga a tlhabiwa ke tshaka e nngwe le e enngwe mo pelong. 

‘‘Letsatsi le bosigo, o dula a bogisiwa.’’ Ga bua Morena. ‘‘Satane ke ene a mo tlisitseng mono, mme ke ene satane a mo bogisang.’’ 

Monna yo a lela a re, ‘‘Morena tlhe, jaanong ke tla rera efangedi ya nnete. Ke tla bua ka sebe le molete wa molelo. Fela tsweetswee nthuse o nkhitse mo.’’

Morena  Jesu a tlhalosa a re, ‘‘Monna yo e ne e le moruti wa Lefoko la Modimo. Go ne go na le nako eo a kileng a bo a mphelela a ntirela ka pelo ya gaagwe yotlhe, a bo a tlisa ba la bantsi pholosong. Ba bangwe ba batho ba a ba thusitseng go ba tlisa pholosong ba sa ntse ba mphelela le go ntirela ka jeno, morago ga dingwaga-ngwaga tsa go bona pholoso. 

(72)

Go galelana ga dilo tsa nama le boikaketso jwa leruo le khumo di ne tsa mo fapotsha tseleng. O ne a letlelela satane go busa bophelo jwa gaagwe. O ne a nale kereke e kgolo, koloi ya majabajaba le letseno le lentle. O ne a tshimolola go utswa go tswa moneelong wa kereke. A simolola go ruta maaka. A bua bokete jwa nako ka go tswaka maaka nneteng le nnete maakeng. A gana go letla gore ke mo bontshe diphoso tseo ke mo busetse tseleng. Ke ne ka romela barongwa ba me go ene go mo bolelela gore a sokologe a rere nnete, fela a pala ka a rata menate ya lefatshe go feta go phelela le go direla Modimo. O ne a itse gore ga a tshwanela go ruta kgotsa go rera thuto epe kwantle ga nnete e e tlhagisiwang mo Beibeleng. Sebe segolo ke gore pele a swa, o ne a bua gore kolobetso ya Mowa o o boitshepo ke maaka fela, le gore botlhe ba ba reng bone ba tsamaya le go dira ka thuso ya Mowa oo boitshepo ba bua maaka, ba na le maleme a mabedi. A re le fa o ka ba letlhapelwa/letagwa o tla tsena legodimong, le fa o sa ipobole sebe. 

‘‘O ne a re Modimo gaa kitla a isa ope moleteng wa molelo- gore molemo wa Modimo o mogolo thata go ka mo letla go dira jalo. A dira gore batho ba bantsi ba ba neng ba ntse sentle ba fapoge tseleng ya Morena. A ba a tswelela ka gore tota ga a ntlhoke, ka a tshwana le modingwana. A gagogela pele ka go tshwara le mananeo a go ruta thuto e ya gaagwe ya maaka. O ne a gatakaka Lefoko la Me le le Boitshepo mo tlase ga maoto a gaagwe. Le go le jalo, ke ne ke ntse ke mo rata. 

‘‘Ngwanaake, go botoka go ba o ise o tsamae wa nkitse go na le gore o nkitse o mphelele, mme morago o be o boela sebeng.’’ga bua Morena.

(73)

‘‘Ga fela a kabo a sale a go reetsa, Morena!’’ ka bua. ‘‘Ga fela a kabo a sale a kgathalela mowa wa gaagwe le mewa ya ba bangwe!’’ 

‘‘O ganne go ntheetsa. Erile ke mo bitsa a gana go nkutlwa. O ne a rata botshelo jo bo repileng. Ke mo biditse makgetlho-kgetlho gore a sokologe, fela a pala go mpoela. Ka tsatsi le le ngwe a bolawa, mme a fitlha mo ka yone nako eo. Jaanong satane o mo bogisetsa gore o ne a kile a rera Lefoko la Me le go pholosa mewa go ya bogosing jwa Me. Se ke pogisego ya gaagwe.’’

Ke ne ka lebelela madimone ga a tsweletse go gwanta go potologa le go potologa phuphu. Pelo ya monna yo e ne e ntse e betsa, le madi a nnete a ne a tshologa go tswa go yone. Ga ke kitla ke lebala selelo tsa gaagwe tsa matlhabi le kutlobotlhoko. 

Morena Jesu a leba monna yo o mo phuphung ka kutlwelobotlhoko e e tseneletseng mme a re, ‘‘Madi a mewa ya batho ba le bantsi ba ba latlhegileng a mo diatleng tsa monna yo. Ba le bantsi ba bone ba pogisegong fano gone jaanong.’’ Ka pelo tse di botlhoko Morena Jesu le nna ra tsamaela pele. 

Ga re tswa monneng yo, ke fa ke bona setlhopa se sengwe sa madimone se tla phuphung ya gaagwe. A ne a le maoto a mararo ka boleele, a apere diaparo tse dintsho le difutshe tse dintsho go khupetsa difatlhego tsa bone. A ne a refosana nako go tlhorisa le go bogisa monna yo. 

(74)

Ke na ka gopola ka moo boikgogomosi go rona rotlhe go naleng go re diegisa kgotsa go re padisa go amogela diphoso tsa rona le go kopa maitshwarelo ka teng. Re gana kgotsa re pala go sokologa le go ikoba, mme re itshwara e kete ke rona fela re dulang re le nneteng. Fela reetsa, mowa, molete wa molelo o teng ka nnete. Tsweetswee o seke wa ya felong leo. 

Morago ga moo ke fa Morena Jesu a mpontsha sesupa nako sa lebota se segolo se atolotswe go dikologa lefatshe lotlhe. Ke ne ke utlwa e tsamaya. Letsogo la go bontsha ura le ne le atametse ura ya lesome le metso e mebedi (12), mme letsogo la go bontsa metsotso le taboga go dikologa go fitlha le ema metsotso e meraro (3) pele ga ura ya lesome le metso e mebedi (12). Ka iketlo letsogo la go bontsha metsotso la bo le simolola go atamela ura. Ga le tsamaya, modumo wa lone o ne o tlhatlhoga le go tlhatlhoga go fitlha modumo e kete o tletse lefatsheng lotlhe.

Modimo o ne  a bua jaaka lonaka lwa modumo, mme lentswe la gaagwe le utlwala jaaka metsi a mantsi. ‘‘Reetsa o utlwe se Mowa o se bolelelang dikereke,’’ a bua. ‘‘Ipaakanyeng, ka gonne ka nako e o sa e naganang, ke tla bo ke boa gape. Ke utlwa sesupa nako se tsamaya. Nako ke ura ya lesome le metso e mebedi (12). Monyadi o tlile go gapa monyadiwa wa gaagwe.’’

A o ipaakanyeditse go tla ga ga Keresete, tsala ya me? A kgotsa o tla tshwana le ba ba reng, ‘‘eseng ka jeno, Morena?’’ A o tla mmitsa gore o bone pholoso? A o tla mo neela pelo ya gago kajeno? Gopola, Morena Jesu o nale bokgoni ebile o tla go pholosa go tswa bosuleng jotlhe ga o ka mmitsa kajeno wa sokologa le go ipobola maleo.

(75)

Rapelela ba lapa la gago le ba ba pelong ya gago gore ba tle go amogela Keresete pele go nna thari. 

Reetsa fa Morena Jesu a re, ‘‘Ke tla go sireletsa bosuleng. Ke tla go sireletsa ditseleng tsotlhe tsa gago. Ke tla go pholosa. Ke tla pholosa ba ba pelong ya gago, ba o ba ratang. Mpitse kajeno mme o bone bophelo.’’ 

Ka dikeledi tse dintsi, ke rapela gore lotlhe ba lo balang buka e lo tla lemoga nnete pele go nna thari. Molete wa molelo o teng go ya bosakhutling. Ke leka ka bokgoni jotlhe jwa me go senola tsotlhe tseo ke di boneng le tsotlhe tse ke di utlwileng. Ke itse gore dilo tse di boammaaruri. Fa o feleletsa go bala buka e, ke rapela gore o sokologe o dire Morena Jesu mmoloki wa gago ka namana. 

Ke fa ke utlwa Morena a re, ‘‘ke nako ya go tsamaya. Re tla boa gape kamoso.’’
